Оджа: Аблезимова Зекие Шевкетовна

1 сыныф. Этрафтаки алем (экскурсия)

Мевзу:  Табиатта кузьде олып кечкен денъишмелер.

Макъсад: Язда ве эрте кузьде табиатта олып кечкен денъишмелерни къыяслав вастасынен эрте кузь хусусында муайен тасавурларгъа малик олмаларына иришмек; балаларнынъ табиаткъа нисбетен меракъларыны инкишаф эттирмек.

1. Оджанынъ экскурсиягъа азырланувы.

Оджа баларнынъ экскурсия япаджакъ ерини кунь-эвельден бельгилемек, козетюв объектлерини къарарлаштырмакъ борджлу. Ондан сонъки экскурсияларны да шу ерде кечирмек макъсадгъа ляйыкътыр, чюнки бойле япылгъаны такъдирде балалар табиатта юзь береяткъан денъишмелерни олдукъча конкрет мисаллерде кореджеклер. 

2. Балаларны экскурсиягъа азырланув.

Япыладжакъ экскурсия – талебелернинъ табиат къучагъына ильк экскурсиядыр. Оджа балаларгъа экскурсиянынъ манасыны, макъсадларыны, экскурсия вакъында озюни тутув къаиделерини анълатмакъ керек.

3. Экскурсиянынъ кетишаты.

Оджа балаларны кунь-эвельден сечильген ерге экскурсиягъа алып чыкъа, оларгъа чевре-четлерине бакъмакъны тевсие эте.

· Этрафынъызда нелер бар? Нелерни коресинъиз?

· Бугунь ава насыл? ( Кунешли, ягъмурлы, бунарлы).

· Кок насыл? ( Булутсыз, базы ерлерде булутчыкълар бар, кокни булутлар толусынен къаплагъан).

· Бугунь ель эсеми? ( Бугунь ельсиз кунь; кучьлю рузгяр; енгиль ельчик эсе).

· Ава ненен къокъуй?

· Кунеш яздакиси киби къыздырамы? Осюмликлернинъ тышкъы корюниши насыл?

· Багъчанынъ (мектеп багъчасынынъ) тышкъы корюниши денъишкенми?

Иште, бойле денъишмелер олгъан девирге эрте кузь дейлер.

· Козьлеринъизни юмып, къушларнынъ сеслерини динълемеге тырышынъыз.

· Багъчамызда къушлар бармы? Я, боджеклер?

     Бугуньки козетювлеринъизни язда япкъан козетювлеринъизнен къыясланъыз.

Бу ильк кузь айынынъ саба нефеси

Баарьни эслетир, гонъюллер охшар.

Дженюпке ёл алгъан турналар сеси

Бу гузель сабагъа гузеллик къошар.

( Эшреф Ибраимден).

    Козетювлернинъ еюнлерини, эйиси, сыныф одасында чыкъармакъ керектир. Оджа козетювлернинъ нетиджелерини сыныфнынъ табиат такъвиминде къайд эте.

    Шу куньден итибарен балалар эр кунь табиатта олып кечеяткъан денъишмелерни козетелер ве нетиджелерни оджанынъ ярдымынен сыныфнынъ табиат такъвиминде къайд этелер.

4. Эв вазифеси:  Кокнинъ вазиетини, арарет дереджесини, ягъмурларны, осюмликлер, айванларнынъ алыны козетмеге огренмек. 

